
 SIARAN MEDIA 
 

HARI INOVASI KPKT 2026: KPKT MAHU INOVASI JADI BUDAYA 

KERJA, BUKAN SEKADAR PERTANDINGAN 
 

 

PUTRAJAYA, 1 Oktober 2026 – Kementerian Perumahan dan Kerajaan 

Tempatan (KPKT) terus memperkukuh budaya inovasi sebagai amalan kerja 

berterusan dalam kalangan warga Kementerian bagi meningkatkan kecekapan 

organisasi, keberkesanan penyampaian perkhidmatan serta memberikan nilai tambah 

yang bermakna kepada rakyat. 
 
Bertemakan “Memperkasa Inovasi, Memacu Prestasi, Menyejahtera Rakyat”, 

Sambutan Hari Inovasi KPKT (HIKPKT) Tahun 2026 mencerminkan komitmen 

Kementerian untuk menjadikan inovasi sebagai sebahagian daripada cara berfikir, 

cara bekerja dan cara menyelesaikan masalah, menerusi penciptaan idea kreatif serta 

pemanfaatan teknologi bagi menghasilkan perkhidmatan yang lebih cekap, responsif 

dan berorientasikan keperluan rakyat. 
 
Menteri Perumahan dan Kerajaan Tempatan, YB Nga Kor Ming berkata, inovasi bukan 

sekadar mencipta sesuatu yang baharu, sebaliknya merupakan proses mencipta nilai 

melalui pemanfaatan idea, teknologi, data dan kreativiti bagi mempermudah urusan, 

mempercepatkan penyampaian, mengoptimumkan sumber serta menyelesaikan 

masalah rakyat dengan lebih tuntas. 
 
“Saya mahu warga KPKT melihat inovasi bukan semata-mata sebagai suatu 

pertandingan, tetapi inovasi mesti menjadi sebahagian daripada cara kita berfikir, cara 

kita bekerja dan cara kita menyelesaikan masalah,” katanya. 
 
Menurut beliau, pembudayaan inovasi di KPKT perlu bergerak seiring dengan Agenda 

Reformasi Perkhidmatan Awam (ARPA) serta Surat Pekeliling Pembaharuan Sektor 

Awam Bilangan 1 Tahun 2026: Pembudayaan Inovasi Sektor Awam (SPPSA Bil. 1 

Tahun 2026) yang memperkukuh pendekatan inovasi sebagai budaya kerja dan 

instrumen pembaharuan bagi meningkatkan kecekapan, keberkesanan serta 

penyampaian perkhidmatan yang berpaksikan rakyat. 
 
Beliau berkata, pemanfaatan pendigitalan dan teknologi baharu seperti kecerdasan 

buatan (AI), analitik data, automasi dan Internet of Things (IoT) perlu terus diperkasa 

sebagai pemangkin kepada penyampaian perkhidmatan yang lebih cekap, responsif 

dan berorientasikan keperluan rakyat. 

Dalam konteks KPKT, ruang untuk berinovasi amat luas memandangkan Kementerian 

menguruskan pelbagai bidang yang bersentuhan secara langsung dengan kehidupan 

rakyat, termasuk perumahan, kerajaan tempatan, kebersihan dan pengurusan sisa 

pepejal, kebombaan serta perancangan bandar. 

 

“Setiap penambahbaikan yang kita lakukan mempunyai potensi untuk diterjemahkan 

secara langsung kepada kualiti hidup, keselamatan, keselesaan dan kesejahteraan 

rakyat,” ujar beliau. 
 
HIKPKT Tahun 2026 menyaksikan sebanyak 54 penyertaan projek inovasi, 

melibatkan 43 projek Kumpulan Inovatif dan Kreatif (KIK) serta 11 projek 

Anugerah Inovasi Menteri (AIM) dengan penyertaan daripada pelbagai Bahagian, 

Jabatan dan Agensi di bawah KPKT. 
 
Sebanyak sembilan (9) kategori pengiktirafan dipertandingkan dengan jumlah hadiah 

wang tunai keseluruhan sebanyak RM30,400.00, merangkumi AIM, Anugerah KIK 

Terbaik, Anugerah Dokumentasi KIK Terbaik dan Anugerah Persembahan KIK 

Terbaik, masing-masing bagi kategori Bahagian/Unit dan Jabatan/Agensi, selain 

Anugerah Inovasi Harapan serta Anugerah Pameran Inovasi Terbaik. 
 
YB Menteri turut menegaskan bahawa kejayaan pembudayaan inovasi tidak 

seharusnya diukur berdasarkan jumlah projek yang dihasilkan atau anugerah yang 

dimenangi semata-mata, sebaliknya berdasarkan sejauh mana inovasi tersebut dapat 

meningkatkan kecekapan organisasi, mempertingkat keberkesanan penyampaian 

perkhidmatan dan memberikan nilai tambah yang nyata kepada rakyat. 
 
HIKPKT Tahun 2026 menjadi wadah untuk memperkukuh tekad warga KPKT dalam 

menjadikan inovasi sebagai tanggungjawab bersama, selaras dengan aspirasi 

Kementerian untuk memastikan penyampaian perkhidmatan awam sentiasa relevan 

dengan tuntutan zaman dan keperluan rakyat. 
 
Melalui pembudayaan inovasi yang berterusan, KPKT komited untuk memperkukuh 

keupayaan organisasi, meningkatkan kecekapan penyampaian perkhidmatan serta 

memastikan hasil inovasi yang dilahirkan dapat diterjemahkan kepada manfaat yang 

lebih luas kepada rakyat. 

 
#MalaysiaMADANI 

#Kesejahteraan 

#StrongerTogether 

#DemiPertiwi 

#UnityInDiversity 

#RancakkanMADANI 
 

Kementerian Perumahan dan Kerajaan Tempatan (KPKT) terdiri daripada lapan (8) Jabatan/agensi kerajaan iaitu 1.Jabatan Bomba dan Penyelamat Malaysia, 2. 

Jabatan Perumahan Negara, 3. Jabatan Kerajaan Tempatan, 4. Jabatan Pengurusan Sisa Pepejal Negara, 5. PLANMalaysia, 6. Jabatan Landskap Negara, 7. Tribunal 

Perumahan dan Pengurusan Strata dan 8. Institut Latihan Perumahan dan Kerajaan Tempatan. Agensi lain di bawah KPKT ialah Solid Waste Corporation Malaysia 

(SWCorp), Urbanice Malaysia, Syarikat Perumahan Negara Berhad (SPNB) dan Perbadanan PR1MA Malaysia (PR1MA). 

